
Bestimmungen sind strafbar. 

 "Es gibt Leute, die ein Theaterstück als etwas "Gegebenes" hinnehmen, 

ohne zu bedenken, dass es erst in einem Hirn erdacht, von einer Hand 
geschrieben werden musste.“ 

  Rudolf Joho 

Ueli Bichsel 

Theater am Tatort 
Automanie – diebische 
Lust aufs Auto 
E Gaunerinne-Komödie mit Musig und Gsang  
Text und Liedtexte Ueli Bichsel 
Liedarrangements Angélique Kaiser-Rentsch 

 
 
 
Besetzung 10D/ 8H, 1w/1m Jugendliche 
Bild  freier Platz und Occasionswagen-Unterstand, 

 Waschanlage 
  Showroom Aussenfassade 

 
«Sorri gib Gas, Bodebrätt u eifach düre.» 
Fünf unternehmungslustige Damen verschiedenen Alters 
"leihen" sich wöchentlich einen Wagen aus und geraten dabei 
in heikle Situationen, nicht zuletzt auch in die 
Autowaschanlage. Ihnen in die Quere kommen, nebst der 
eingeschalteten Kripo, dem haarsträubenden kantonalen 
Polizeipräsidenten, der Nerven zersägenden Auto-Käufer-
Familie Speck-Schwarte, den Autoverkäufern, natürlich auch 
das Reporter-Duo des Tagblatts.  
«Zum Waschen hat es nicht auch noch gereicht. Danke. Die 
Autobande.» 

Personen 

Blicki, Rosalie Blickenstorfer 
Zigi, Sigrud Fischer 
Elfi, Elfriede Heimlich Damengang 
Sorri, Soraya Althaus 
Joli, Jolanda Wunder 
 
Eberhard Johann S., Polizeipräsident 
Zwahlen Cornelia, Kommissärin 
Bunt Nils, Fahnder 
 
Irina Rostikova, Autoverkäuferin 
Roberto Razotti, Autoverkäufer 
 
Moser Kurt, Redaktor Tagblatt 
Wädi Friedli, Fotograf Tagblatt 
 
Fritz Jutzi, Waschstrassen - Wart 
Vreni Jutzi, seine Frau 
 
Herrmann Speck, Vater 
Klaudia Speck-Schwarte, Mutter 
Stefanie, Tochter 
Albert, Sohn 
 
Petra Fröhlich, Serviceangestellte 
Huber, Chauffeur (stumm) 

Ort 
 
„Automanie“ ist ein spritziger Sommerabendkrimi mit musikalischen 
Ausrutschern. Er ist direkt auf den Spielort, das Areal Autohandlung 
mit Wagenpark und Waschstrasse, geschrieben und zugeschnitten. 
 
 
 
Benötigte Autos / Fahrzeuge (Autos der Uraufführung) 
Auto 1 präparierter, fahrbarer Abbruchwagen (alter VW Polo, 

mit Stossstange) 
Auto 2 schwarzer Familienwagen (C4 Picasso) 
Auto 3 schnittiger Wagen der Reporter Moser und Wädi (C3 

Sport) 
Auto 4 gutaussehendes weisses Mittelklassauto (weisser C4) 
Auto 5 ziviles Polizeiauto mit Heckklappe (Opel Mokka) 
Auto 6 schickes grosses Auto, „Staatskarosse“ von 

Polizeipräsident Eberhardt (C5 hybrid) 
Auto 7 Kabriolet mit 5 Plätzen (Jeep Wrangler „oben ohne“) 
Auto 8 rostige Schwarte (2CV) 
Roller Jutzis kleiner Roller (Vespa, Sym Joyride 50 oder 100) 

Musik 
 
Folgende Lieder müssen bei der Suisa angemeldet werden: 
 
„Oh läck du mir ...“ (Alex Eugster, Vic Eugster) 
„Träne“ (Florian Ast) 
„Steig in das Traumboot der Liebe“ (Kurt Feltz, Heinz Gietz) 
„Bicycle Race“ (Freddie Mercury) 
„Heimweh“ (Plüsch) 
„Indianer“ (Marco Pfeuti) 
„Simply the best“ (Mike Chapman Holly Knight) 
„Ai se eu te pego!“ (Sharon Axé Moi, Antonio Dyggs) 

Prolog, Showroom 

Früher Abend. 
Das Publikum wird für den Prolog vor den grossen 
Scheiben des Auto-Showrooms versammelt. Die fünf 
Damen kommen daher, angeführt von der 
Servierdame Petra Fröhlich, immer zwei mit einer 
Bockleiter. Joli in Highheels müht sich mit einem 
Holzsteg ab, lässt ihn fallen, kommt hinten nach. Alle 
sind mit Fensterputzzeug Kessel, Schaber mit Stiel, 
Lappen bewaffnet. 

Petra So, chömet! Halt! Hie! Eis, zwöi, drü Fänschter. Aber e 
chly dalli, Schybeputze, üser Gescht wei e agnähmi 
Athmosphäre gniesse u nid eso ne düreknallti 
Putzequipe. Hopp los! 

Joli Eh, sälü Ändu! Was machsch de du hie? – Joli 
plaudert weiter, merkt aber bald, dass Petra sie streng 
ansieht und geht zu ihrem Fenster. – Exgüsé. 

Zigi beachtet die Servierdame nicht. – Müesse mir üs das 
la biete? 

Blicki vor der grossen Glasfront, steigt auf ihre Bockleiter, 
ruft zurück zu den andern. – Meinsch, mir stink’s nid 
o, aber passiert isch passiert, de müesse mer’s halt o 
usbade. 

Zigi alle steigen auf die Bockleitern. – Es passiert doch 
immer öppis, we d Althuus derby isch. 

Petra So, afa itz, machet vorwärts! – Geht zurück ins Kafi.  
Sorri Also Sorry... 
Elfi Säg nid geng sorry! 
Sorri Also sorry, wenn i de... 
Elfi Du söllsch nid geng sorry säge! 
Sorri Jaa, sorry! 
Joli Du söllsch gopferdeli nümm geng sorry säge, checksch 

es de nid. 

Sorri Jaaa, s... 
Zigi Neiiiiiii – schwyg! 
Sorri Also s... 
Elfi Neeeeeeei! 
Sorri I ha ja nume wölle säge: Also s.. 

Alle gucken mit einer Bewegung streng zu Sorri. 
Elfi, Blicki, Zigi, Joli Hepp! 
Sorri zuckt zusammen. ...sssägen i halt nümm. 
Elfi, Blicki, Zigi, Joli erleichtert. Ahhhhhhh! 
Elfi Wäge dir sy mer itz hie am Tue. 
Zigi Däm seit me chrüpple u das müesse mer nume wäge 

dir. 
Sorri Ja, s... 
Elfi, Blicki, Zigi, Joli wie aus einer Kanone. Ahhhhhh! 
Blicki De bysse mer halt dry – Achtung ab. Alle steigen im 

Schritt die Bockleiter herunter. – und Chübu hoch – 
Heben Kessel an Haken – eins – zwei – drei – Steigen 
die Leiter hoch – itz Schaber hoch – Ergreifen den 
Scheibencleaner am langen Stiel, mit dem Cleaner an 
der Scheibe, warten auf Kommando. 

Elfi unterbricht die Übung. Eigentlich müesstisch du die 
ganzi Front sälber putze. 

Joli Hesch rächt, d Sorri… Alle blicken wie auf 
Kommando zu Joli. …het üs die Sach ybrochet. 

Sorri Aber doch nid äxtra. I hätt ämu nid so ta, we’s eire vo 
euch passiert wär. 

Zigi hat sich eine angezündet. I la... 
Blicki He, Zigi, spinnsch, itz hie gah rouke. 
Zigi Zigarette im Mundwinkel. Wieso nid, das macht doch 

dene Chäre nüt. Da chasch uf dä Lagg abe... Was han i 
itz wölle säge? 

Joli I la... 

Zigi Aha, ja. I la mi vo dir nie meh la ylade.  
Sorri Also s... 
Elfi, Blicki, Zigi, Joli Uhhhh! 
Sorri I ha ja nid erwartet, dass die Bettschen grad eso tuet. I 

hätt ja ds Gäld morn chönne verbybringe. 
Elfi Dir fählt äbe ds vertrouenswürdige Usseh. 
Sorri Also sorry! 
Elfi, Blicki, Zigi, Joli Neeeeiii! 
Blicki No einisch es sorry, u i houe’s. De chasch de würklech 

sälber... 
Joli Chömet, i muess üsi Sorri chly i Schutz näh. Mir si 

zäme i Usgang u hei o guet gässe. De bade mer itz das 
o zäme uus. 

Elfi Bade isch guet, im Seifewasser. Nid emal Händsche het 
sie üs gä! 

Blicki Wenn i a die ganz Fänschterfront dänke, chunnt mer 
fasch ds Znacht wieder obsi. 

Zigi mit Zigi im Mundwinkel. Mir mindeschtens ds Dessär. 
Joli kurze Pause, gelangweilt. Mir stinkt’s fürchterlich. 
Elfi I wett öppis Spannenders mache, als hie umehange u 

der Putzclown spile. 
Sorri Das han i vori o dänkt. 
Zigi Gäll, es muess öppis loufe. 
Joli Was? 
Elfi So han i mir üse Usgang scho nid vorgstellt. 
Zigi Ja, i bruuche itz chly Äggschen. 
Joli Wow, ig o. U i weiss scho…. 
Blicki Use dermit, a was hesch dänkt? 

 Song 1: Chäreli chlaue 
 (Melodie: Chumm mir wei gah Chrieseli gwünne, 

Volkslied; Textmitarbeit Babs Schweizer) 
 

Joli Chumm mir wei gah Chäreli chlaue,  
 weiss a me Ort gar grüseli vil 
 

Blicki, Joli Roti, schwarzi, gibeli-gälbi 
 Zwöi bis drü vo einem Stil. 
Alle Falleri, fallera, falleri, fallera 
 ’s isch kes Problem, so Chäre het’s vil. 
 

 ’s ligt nid alls a lädrige Polschter 
 ’s ligt nid alls a breite Pneu. 
 ’s isch nid alls a dr Hübschi gläge 
 ’s ligt vil meh am rächte Motor. 
 Falleri, fallera, falleri, fallera 
 ’s isch kes Problem, vo dene het’s vil. 
 

 Längwylig isch’s, es stinkt üs deheime. 
 Griesgram herrscht vor, alli mache e Stei. 
 Ab i ds Vergnüege, es muess öppis loufe, 
 im so mene Schlitte, si mir halt frei. 
 Falleri, fallera, falleri, falleria 
 ’s isch kes Problem, so Chäre het’s vil. 
 

Zigi Ladies, i ds Mini, stürze mer üs i Tanga, 
 Push-up u künschtlechi Wimpere montiert. 
 Spraye mer d Friise, tüe d Negeli lagge, 
 ds Bikini zupfe u d Scheiche rasiert. 

Blicki, Elfi, Joli, Sorri dazu. Lalalalalalalala… 
Alle jeweils andere Rythmik. Falleri, fallera, falleri, fallera 
Alle ’s isch kes Problem, so Chäre het’s vil. 
Alle Chömet mir göh, gah Wägeli chlaue,  
 dusse stöh ja gar grüseli vil 
 Blaui, wyssi, silberig glänzig 
 ’s isch kes Problem, vo dene het’s z vil. 
Blicki So itz aber ab, bevor die rässi Serviertochter wieder 

chunnt. 
Die Damen huschen von den Leitern und 
verschwinden Richtung Neuwagen-Park. Die 
ZuschauerInnen werden gebeten auf der Tribüne 
Platz zu nehmen. 

 
1. Szene 

Früher Abend, eine Woche später. 
Jutzi fährt mit seinem Roller zur Waschstrasse, stellt 
ihn hin, zieht den Helm und schimpft in einem 
Selbstgespräch vor sich hin. Da erblickt er das 
Publikum, Text vor der Tribüne zum Publikum. 

Jutzi Syt dreine Monet muess i dürehalte, u wien i de 
Vollgas gibe. Mit vieresächzgi! I bi ja scho lang 
pensioniert. Aber i ha re der Wunsch nid chönne 
usschla, hie cho zu dere Wöschalag z luege. 
Personalknappheit! Aber einisch isch für e guetmüetig 
Cousin o Schluss, irgend einisch isch für e Fritz o 
Füürabe, han i gseit. I la mi ällwä vorzytig la 
pensioniere, für dahäre 120% cho z bügle! U ds Vreni, 
allei deheime, geit doch nid. Die louft mer plötzlech no 
dervo. Geng cho schaffe, scho der ganz Summer, 
Überstunde noch und noch. Geit doch nid. Han i der 
Agnes o gseit. Aber we sie albe wieder lächlet, chan i 
albe nid eso...  

 Nume wül der Jakupowitsch zrügg uf Prischtina het 
müesse. D Grossmuetter ligi im Stärbe - gloubt äch die 
a Samichlous - also my Schefin, d Agnes, meinen i, nid 
Grossmuetter vom Jakupowitsch, die ligt nämlech scho 
drei Monet im Stärbe. Da muess ja es Ross lache! Me 
sött zwar über stärbendi Grossmüetter eigentlich nid 
lache, klar, das isch nid schön. Aber wenn's nämlech 
scho die dritti Grossmuetter isch, de isch es e 
Lachnummere. Der Jakupowitsch het halt e Stei im 
Brätt byr Schefin. Är cha se halt schuderhaft guet um e 
Finger wickle. Drum chönnt dä ällwä o füf 
Grossmüettere ha u jedi immer wieder chly im Stärbe 
lige. Derby geit der Jakupo doch gah Ferie mache... 

 
2. Szene 

Familie Speck-Schwarte ist mit ihrem alten Auto 
(Auto 1) vor die Waschstrasse gefahren und steigt 
aus. 

Jutzi Hoppla Chundschaft, bis nachär! 
Albert Bäppi, Bäppu, i ha dert äne scho eine gseh. 
Herrmann Mir göh ne grad gah aaluege. 
Klaudia Da hat dann die Muddi auch noch ein Wörtli 

mitzureden. 
Stefanie steht beim alten Auto und schaut aufs Handy, Albert 

steht ihr auf den Fuss. Au! Stefanie rennt Albert 
hinterher und deutet an das Handy hinterher zu 
schmeissen. 

Klaudia Herrmann… 
Herrmann stoppt Stefanie. Es git de kes Nöis! 
Jutzi ist dazugetreten. Was darf's sy? 
Herrmann Was, was darf's sy? 
Jutzi Vorwäsche, vo Hand! Wäsche mit Unterbodewösch, 

Tröchne oder… 

 Vorwäsche, vo Hand! Wäsche mit Unterbodewösch, 
Unterbodeversiegelig, Fälgewösch spezial, Tröchne, 
oder… 

 Vorwäsche, vo Hand! Wäsche mit Unterbodewösch, 
Wachs uftrage, Poliere, Tröchne. 

Herrmann Was söll das alls? 
Jutzi …choschte? 12.00, 13.50, 14.00, 14.50, 15.00. - Für 

20.00 tuen i eue Chare no ablädere. 
Klaudia Das verbitte ich mir aber, unser Audo isch kein Chare! 
Jutzi U we der e Füfzger härebletteret, tue nech no grad vo 

Hand stoubsuugere, füecht ufnäh, inne abstoube, em 
Herr der Schweiss vor Stirne tupfe, euch d Nasehäärli 
zupfe u em Bueb d Ohre mit Wattestäbli putze. 

Stefanie hakt sich bei Herrmann ein. Isch das alles? Papi, das 
liess i ämel la mache. Vor allem ds Ohreputze für e 
Bärtu, aber lieber mit ere Rysbürschte. - La mys 
Handy! 
Albert steht beim alten Auto und hat heimlich das 
Handy von Stefanie genommen. Sie sieht es, rennt 
vom Vater weg, nimmt ihr Handy an sich, schlägt es 
Albert auf den Kopf und rennt davon, Albert 
hinterher. Ein Geschrei und ein Gezeter geht los. 

Albert Du doofi Chue, wart... 
Stefanie Papii, Hilfe, Hilfe. Befrei mi vo däm Kannibal! 
Klaudia Also bitte, das isch dann die Höchi. 
Jutzi Genau, das finde i o, e serige Soukrach z veranstalte. 

We der mer no e wytere Füfzger druufleget, chlepfen i 
däm Schnuderhung no grad es Pärli zwöi a d Ohre. 
Vater ist auch auf der Verfolgung von Albert, packt 
ihn und zerrt ihn in den alten Wagen. 

Herrmann Itz blybsch dinne! Macht Autotüre zu. 
Stefanie Papi, mach sofort e Füfzger vüre, de überchunnt dä 

hohl Typ ändlech emal, was er scho lang verdienet hätt. 
Klaudia zu Jutzi. Ich bin entsetzt. Ist des jetzt alles... 

Jutzi ...Ja, meh chan i nid höische, süsch spitzt d Schefi 
plötzlech d Ohre. 

Albert Löt mi use! – Kriecht aus dem Fenster und setzt sich 
in den Türrahmen, über das Auto hinweg. – Das isch 
Chindsmisshandlig, das isch Freihietsberoubig. 

Klaudia Herrmann… 
Stefanie streckt ihm vor dem Autofenster die Zunge 
raus. 

Albert Steffe du tummi Chueh, wart nume! 
Klaudia Wir wolle gar nicht des Audo wesche. 
Herrmann Eigentlich hätte mer üs wölle für ne neui Occasion 

umeluege. 
Jutzi Ja, aber, was... 
Stefanie Aber e Füfzger wär ämel nid zweni für dä verwöhnt 

Sougoof, nume für ds Chläpfe, ohni wäsche. – Albert 
klemmt sie. Auuuu! 

Jutzi Was macht de dä Chare hie? 
Herrmann Wieso, git's da es Problem? Dä isch dänk suuber 

parkiert. 
Klaudia Ich habe Ihnen scho einmal gesagt, des ist ke Chare. 
Jutzi Outo cha me dere Schwarte aber würklech numm säge. 
Klaudia Herrmann, ich finde, des ist die Höhe! 
Jutzi Nei, das isch d Yfahrt zur Wöschstrass! 
Klaudia Jetzt machen Sie doch nid so ein Geheie, wegen dem 

Bitzeli parkieren. 
Albert Bäppu, wehr di, gib ihm Saures. Dä masch. 
Klaudia Wir suchen grad sofort einen anderen Autohändler auf. 

Herrmann komm, steig ein! – Klaudia und Stefanie 
steigen ein. 

Herrmann geht zu Klaudia und lehnt an Fahrertür. Klaudia, itz 
tue di doch beruhige, das regle mer scho. 

Albert immer noch im Fenster. Super Bäppu, i gibe dir der 
Gong zur erschte Rundi. Goongg… Faust aufs 
Autodach. 

Herrmann I meine dänk nid eso. Los ystyge! 
Albert Schad. Goongg. – Wieder Faust aufs Autodach. 
Herrmann beugt sich zu Klaudia. Klaudia, styg uus, la mi la 

fahre, du bisch vil z emotional. 
Klaudia kommt wie eine Furie aus dem Auto geschossen. 

Herrmann, tue mir nüt befähle! 
Albert Muddi, gib Gas, fahr ihm über d Scheiche! 
Stefanie Ghörsch Papi, dä ghört scho lang i ds Heim. 
Klaudia Über den Albertli lass ich mir nichts komme! Der het 

nur e chly vil Fantasie. 
Albert Genau! 
Jutzi steht vor dem alten Auto. Parkieren verboten! 
Albert Itz isch's günschtig, nume chly gäge rächts u de hesch 

ne! 
Stefanie Itz halt mal d Schnouze! 
Albert Au, au, sie chlemmt mi! 
Herrmann zu den Kindern. Faust aufs Autodach. Git's itz 

ändliche Rueh – Zu Klaudia. – U du, fahr itz! 
Klaudia steigt wieder ein, Herrmann steigt als 
Beifahrer ein. Klaudia lässt die Kupplung spicken, 
der Wagen schiesst zurück, dann nach vorn, Jutzi 
hechtet zur Seite, Reifen quietschen, Stefanie 
kreischt, Albert schreit vor Freude, Herrmann wird 
nur noch bleicher. 

3. Szene 

Sie drehen fast an Ort eine halbe Runde unter 
grossem Motorenlärm. Im letzten Moment reisst 
Klaudia das Steuer nach links, da von rechts die 5 
Frauen mit einem „geliehenen“ Wagen (Auto 2) 
angefahren kommen. Klaudia verliert durch ihren 
Linksdreher die Kontrolle und rammt den 
Betonsockel der Wageneinspurtafel auf der Anfahrt 
zur Waschstrasse. Es gibt einen recht starken 
Aufprall, Specks Wagen zerfällt langsam: Der Spiegel 
(auf der Zuschauerseite) fällt ab, die Motorhaube 
springt auf, die Scheibenwischer beginnen zu 
wischen wie wild, die Scheibenwaschanlage spritzt im 
Rhythmus senkrecht in die Luft, die Warnblinkanlage 
blinkt und die Alarmanlage tutet ganz kränklich, aber 
unentwegt. Die Kinder steigen aus dem Wagen, 
Stefanie entsetzt, Albert steigt aus, jubelt. 

Albert Huereguet, ändlech mal chly Äggschen! 
Herrmann Klaudia, fahr zrügg… Sie fährt, die vordere 

Stossstange fällt zu Boden. …aber süferli, 
stärnehagelnomal, süsch gheie d Redli o no ab. Lue 
mal, was d agrichtet hesch! 

Klaudia hält die Hand aus dem Fenster. Herrmann, ich glaube, 
es regnet! 

Herrmann Was du nid seisch. 
Klaudia ist ausgestiegen, hebt den abgebrochenen 

Rückspiegel auf. Herrmann, ich glaube, wir brauchen 
einen neuen Rückspiegel. 

Herrmann I gloube, du bruuchsch de öppe e nöie Herrmann! 
Klaudia So, kommt mir jetzt der Herr noch so! Du hast es ja 

ums Verrecke wölle, dass ich fahre! Itz macht mir der 
Herr noch Vorwürf, das fehlt sich dann grad noch! Und 
jetze, jetze isch’s Audo hin. Du, du hascht mich so 
angetriebe! Bricht in Tränen aus. 

Herrmann Hört de dä Lärme (Alarmhupe) nid öppe uuf! 

Albert I weiss wo, Bäppu! Er rennt herbei, greift unten beim 
Lenkrad hin und rupft, er hält einen Bund Kabel in 
der Hand. Die Aktivitäten hören augenblicklich auf. 
Familie Speck-Schwarte im Freeze. 
Jutzi auf seinem Stühlchen, hat sich grosse 
Kopfhörer übergestülpt. 
Zum Singen steigen die 5 Damen aus dem Auto. 
Gesangschoreografie. 

 
 Song 2: Oh läck! 
 (Melodie: „Oh läck du mir…“) 
 
Alle Oh läck du mir, oh läck du mir, 
 oh läck du mir dä Chare. 
 Da gheit doch grad der Spiegel ab 
 u Türe no derzue. 
 
 Oh läck du mir, oh läck du mir, 
 was het dä für nes Schassi. 
 E Huufe Roscht und d Farb gheit ab, 
 das chunnt ja nie meh guet! 
 

Blicki, Joli Iih nei, Iih nei, (7x) 
Sorri, Zigi Jesses Gott, itz lueg ou da (7x) 
Elfi Läck du mir! (7x) 
Blicki, Joli Nei, nei, nei  
Sorri, Zigi Jesses, jesses Gott 
Elfi Läck, läck, läck 
 
Alle Oh läck du mir, oh läck du mir, 
 oh läck du mir die Bütti, 
 Da muesch gloub scho e neue ha, 
 mit däm fahrsch nie meh wägg. 
Blicki, Joli, Sorri, Zigi  O-je min-e, o-je min-e, o-je min-e, o-je min-e 
Elfi heult eine Koloratur. 

Alle Oh läck du mir, oh läck du mir, 
 i fa itz afa schwitze. 
 Mir houe’s lieber wieder ab, 
 es wird mer langsam z heiss. 
 Oh läck du mir, oh läck du mir, 
 oh läck du mir am Polschter. 
 Hesch rächt, mir packe hurtig y, 
 u göh französisch ab. 
 
 Achtung, fertig, itz geit’s los! 
 
 Oh läck du mir, oh läck du mir, 
 läck mer doch am A... Alli Händler touche uuf u mir, 

mir touche ab. 
 

Die 5 Damen fahren relativ zügig nach links, dann 
zur Ausfahrt hinaus. 

 
4. Szene  

Irina Rostikowa und Roberto Razotti kommen schnell 
vom Showroom her. Familie Speck-Schwarte ist 
immer noch im Freeze mit fassungslosen Gesichtern, 
Blick auf die Schäden. Mit dem ersten Wort der 
Autoverkäufer löst sich der Freeze. 

Roberto Het's e Büüle gä? 
Irina Söll i gah Schüfeli und Bürschteli hole? 
Herrmann noch unter Schock, setzt sich auf den Sockel hält die 

Stossstange auf den Knien und streichelt sie. Nenei, 
mir ruume de scho sälber uuf. 
Albert zupft am Wagen herum. 

Stefanie La das la sy! 
Klaudia auch verwirrt. Er hat mir den Vortritt gnomme. 
Irina Wär, vo wo? 
Klaudia Von da! 

Roberto Wär? 
Albert Muddi, sie schlat mi scho wieder. 
Stefanie Er chlemmt mi! Dä sött me all Tag e Halbstung i ne 

Chläpfmaschine stecke... 
Klaudia Auf den Albertli lass ich nichts komme, der ist halt 

nach dem Schrecke e chly ufgedreht. 
Stefanie ...u sött se mit drüfacher Gschwindigkeit la loufe! 
Herrmann Göht dihr zwöi übere i ds Kafi u trinket öppis. 
Klaudia Aber der Albert kriegt denn keine Cola, Mädel, der soll 

eine Ovomaltine bekommen. 
Stefanie U ne drüfache Chrüter dry, de seit dä mir nach dreine 

Minute nid emal meh tummi Chue. 
Klaudia Herrmann, so sag doch eppis! 
Herrmann Warum, du redsch ja gnue! 
Klaudia Immer bleibt alles an mir hängen. 
Irina Wär, vo wo? 
Klaudia Was, wer? 
Roberto Das Outo, wo söll cho sy? 
Klaudia Ach des, sie bringet mich ganz durcheinander. 
Herrmann I ha nüt gseh cho! 
Klaudia Itz fallsch mir auch noch in den Rücke, Herrmann! 

Sagen Sie, ist ein Mann so zu seiner Frau? 
Irina Schynbar scho. Loset, i gloube, mir lö itz das mit vo 

links und däm ominöse Outo. 
Klaudia Herrmann, hilf mir, ich bin nicht Schuld! 
Roberto Darf i frage, wie mir euch chöi behilflech sy? 
Herrmann Dihr gseht's, mir sötte eigentlich es neus Outo ha. 
Klaudia Nicht ein neues, Herrmann, eine Okkasiong. 
Irina Da chöi mer euch sicher hälfe. 
Roberto Mir zeige öich gärn es paar Müglechkeite. 
Herrmann U de die Souerei da? 

Klaudia Wir möchten schon noch was dafür, des Auto ist noch 
ganz gut im Schuss gewesen. Gibt Roberto den 
Rückspiegel in die Hand. 

Roberto gibt ihn zurück. Gewesen, da heit Dihr Rächt. 
Wägruume tüe’s de üser Mechaniker. Lueget, we Dihr 
by üs es Outo choufet, zahlet Dihr ke 
Entsorgigsgebühr. Mir luege itz wäg emne andere Outo 
u de rede mir wieder drüber. 
Die beiden Verkäufer gehen vorne weg in die 
hinterste Reihe der Occasionsautos. 

Klaudia zischt zu Herrmann. Des isch puurluutere Erpressung. 
Ich habe dir ja schon von Anfang an gesagt, wir sollten 
zu einem anderen Autohändler. 

Herrmann Wosch de dä Ghüder sälber heitrage? U de wohäre 
dermit? 

Klaudia Also, so schnell lass ich mir denn von denen nicht eine 
neue Karre andrehen, die zwei sind mir zu geschliffen, 
denen schau ich dann genau auf die Finger. 
Albert stürzt vom Tisch, rennt zu den 
Autos/Verkäufern, dabei wirft er mindestens zwei 
Becher Getränk um, Stefanie schiesst entsetzt auf, 
rettet ihre Kleider. 

Stefanie Bärtu! Du Tubu! – Hinter dem Knaben her. 
Albert Bäppu, i wott o cho luege, dert hinger! 
Stefanie zeigt auf Unordnung. U de das da?! 
Petra He, hallo, u de zahle? 
Irina von hinten. Scho guet, geit uf ds Huus. 

Black - Musik 

5. Szene 

Ein Tag später, Abend.  
Kurt Moser und Wädi Friedli fahren bei der 
Waschanlage vor (Auto 3). Sie steigen aus. Kein Jutzi 
da. 

Moser Das louft ja wie verruckt. Meint der Tüüfel wohl, die 
Firma bruuchi e Reportage über d Neueröffig vo dr 
Wöschalag. Isch sie überhoupt scho eröffnet? 

Wädi hat sich bereits etwas umgesehen. Da vore isch's ämel 
scho füecht. 

Moser Das heisst doch nüt, Wädi, das cha ja o füecht vo me 
ne Probelouf sy. 

Wädi Tue mi nid belehre, i bi elter als du! 
Moser Exgüsée Herr Friedli, i ha grad nid dra dänkt, dass Dihr 

o gärn ermittlet. Wädi! 
Wädi Also los, Küre, fahr mal derdür, de isch die Autowösch 

ämu de eröffnet. 
Moser Das isch dänk nid Sälbschtbedienig! 
Wädi Moser! Scho wieder! Belehr mi nid! 
Moser flucht verhalten. Ja, heilige...  
Wädi Lue dert chunnt eine. 

Jutzi kommt brummend wie Szene 1 aus dem Bistro, 
zum Publikum. 

Jutzi Zwe Monet, nume zwe Monet müess i cho ushälfe, het 
sie mer einisch gseit u itz si's scho fasch drei. U hüt 
muess i scho wieder bis am nüni schaffe. 
Aabeverchouf. Pha, da chunnt doch kene. Zersch 
stürme sie i de Läde ume u na de Nüne hocke sie uf em 
Müli (Mühleplatz: Beizenzone). Da wott doch sicher 
kene no irgendwenn sy Chare wäsche. Die chöme all 
am Samschtig, dass sie am Sunntig mit eme blitzblanke 
Wägeli chöi d Mueter übere Brünig chessle oder de 
göh sie mit eme tiptop gstoubsuugerete Charre uf d 

Grimselu gah die tote Töfffahrer luege.– Schaut zur 
Waschanlage. Ja, was, Chundschaft? Hoppla, muess 
gah. 

Moser Lug itz, der Jutzi. Syt wenn jagsch du Outo dür d 
Maschine? 

Jutzi Dihr zwee heit mir no grad gfählt. Bi dänk Ushilf, myre 
Cousine zlieb. 

Wädi Ja potz! Da, der Boss vo däm Lade isch dy Cousine, 
wie lang scho? 

Jutzi Wädi, kener fuule Sprüch. Bi nid ufgleit für Settigs. 
Was schlychet dihr da umenang? 

Moser Mir möchte gärn ds Outo wäsche. 
Jutzi Warum, isch wieder es Jahr ume? 
Moser Jutzi! Im Ärnscht, mir müesse e Reportage mache über 

d Neueröffnig vor Outo-Wöschalag. Wädi, knips e chly 
umenang. 

Wädi I knipse nid umenang, i fotografiere gezielt, merk der 
das! 

Moser unterdrückt. Tue itz nid schwierig, süsch lan i di ohni 
Outo dür d Wöschmaschine! 

Wädi Das wei mer de no luege! 
Jutzi Was wosch itz ghöre. 
Moser Alles! 
Jutzi Das isch ganz eifach, vorne lat me d Chäre dräckig 

iiche u hinger chöme sie putzt u gföhnet wieder use. 
Moser Chasch is nid e chly meh u chly gnauer säge, wie das 

funktioniert. Mir sötte 3000 Zeiche ha. 
Wädi U zwo Foto! Chan i dinne fotografiere? 
Jutzi Klar. 
Wädi O we d Maschine louft? 
Jutzi Klar. Muesch eifach am Schluss zwöimal ungere Föhn 

stah, de isch ds Gröbschte a dir wieder troche. 
Wädi U de Kamera? 

Jutzi Ja, die muess der d Zytig ällwäg ersetze. 
Wädi Du bisch grad der glych wie der Moser! Söll i itz 

fotografiere, oder weit dihr mi wyter schuehrigle? 
Moser Dr Wädi chönnt doch vora, vor de loufende Bürschte. 
Jutzi zu Wädi. Chasch seckle? 
Wädi Wie nes jungs Reh! 
Jutzi I däm Fall: Moser, du fahrsch derdür u du, Wädi, 

secklisch vorab. 
Moser Jutzi, fahr doch grad mit, de chasch mer während em 

Wäsche scho chly verzelle, wie das so louft u tuet. 
Jutzi I cha doch d Alag nid allei la. I muess uf mym Poschte 

blybe. 
Wädi Wo mer si cho, bisch ämel o nid ume gsi. 
Jutzi Also guet, we mer derfür ir Zytig chöme. 
Wädi Vo dir machen i de äxtra es Bildli. 
Jutzi Hai, ds Vreni wird stuune! - Guet. - Los, Moser, suber 

härefahre. Wädi, du vora, muesch halt chly näb de 
Bürschte düre. I höische de für die Chopfwösch nume e 
Füfliber! 

Wädi Das fählti de no! 
Jutzi Moser, Achtung, i drücke! 

Jutzi steigt zu Moser ein und sie fahren durch die 
Waschmaschine. Hinter einem der ausgestellten 
Autos ertönt plötzlich ein lautes Telefonklingeln. 
Sorri kommt hinter einem Auto hervor, nimmt ab und 
telefoniert. Hinter einem anderen Auto guckt ein 
Frauenkopf hervor, es ist Blicki. 

5.2. Szene 
Sorri ins Telefon. Hallo. - Sälüüü Sile… 
Blicki Bisch eigentlich vom Wahnsinn umzinglet? 
Sorri telefoniert weiter. Du los, es geit, es geit itz grad nid 

eso guet. Wieso scho im Bett? - Chasch dänke. - Was, 
mit em Ruedi! - Du gäll! - Schön wär's ja scho... 

Zigi Het's dir itz total i Weize ghaglet! 
Sorri Was? 
Elfi Ufhöre söllsch! 
Sorri ins Telefon. Los, Sile, i muess itz würklech. Also 

tschüüss Sile, i lüte der de a, versproche. Ok. 
Tschüüüsss. Zu den Frauen. Cha dänk nüt derfür, we 
d Sile itz grad aalütet. Sorry! 

Zigi, Joli, Elfi je hinter einem anderen Auto gleichzeitig die Köpfe 
hoch. Was hesch gseit? 

Sorri Ou, ha's ganz vergässe, sorry! 
Zigi, Joli, Elfi Waaaasss! 
Sorri Eh, s.. 
Zigi, Joli, Elfi Nei! 
Sorri ...s chunnt nümme vor. 
Blicki I gloube d Luft isch rein. 
Elfi Mir müesse aber pressiere, die si nid ewig i der Wösch. 
Joli I wär für dä. Zeigt auf Auto 4… 
Blicki Guet, für hüt muess dä länge. 
Sorri Mir gfallt dä ämel.  
Zigi Mir wüsse, dass de mit weni zfriede bisch. 
Sorri Du, gäll! 
Blicki Zigi, tue ne uuf. Das Auto blinkt, die Türen sind 

offen. 
Sorri He, wie machsch du das o immer? 
Zigi Bruefsgheimnis. 
Sorri Was, i ha gmeint du schaffisch im Spital? 

Elfi Ja, by de Roucherlunge, de blybt sie ir Üebig. – Zigi 
zündet eine Zigarette an. 

Joli Wo göh mer eigentlich häre? 
Sorri Nid z wyt, my Ruedi chunnt früeh hei, sie hei nid so 

lang Training. 
Blicki Hüt isch Frouenaabe, weiss de das dy Ruedi no nid?  
Sorri Mol scho, aber er fragt geng so vil. 
Zigi Du wirsch di hüete, däm öppis z verzelle! 
Sorri Ja. Also. 
Joli Wohäre itz, mir sötte! 
Elfi De göh mer i ds „Highheel“ uf Polere, dert geit jede 

Aabe d Poscht ab! 
Zigi Los, yschtige Froue, hüt fahren i. – Schmeisst 

Stummel auf den Boden. 
Blicki Hoppla, de los, mir fahre!  

Das Autoradio wird auf Höchststufe aufgedreht, aus 
dem Auto tönt der Song im Refrain „What a feeling“. 
Alle Damen singen sehr laut und aufgedreht. Zigi 
fährt auf dem schnellsten Weg zur Ausfahrt und weg. 

 
5.3. Szene 
Sofort fahren die Männer wieder um die 
Waschanlage herum zurück, steigen aus, Wädi rennt 
hinten nach. 

Moser Dä hei mer suber überholt, hähähä. 
Jutzi Wädi, los chumm ändlech – hopp hopp! 
Wädi keuchend. Unfair. Immer gäge die Alte. Ha gmeint, 

dihr tüeget no stoubsugere. 
Jutzi Bisch wahnsinnig, für dass dä Chare suuber wär, 

müesst i no bis na de Nüne schaffe. Mir nähme lieber 
es subers Outo zum Fotografiere. 
Jutzi schaut zu den Autos in der Ausstellung und 
wieder weg und wieder hin. 

Jutzi Itz hätt i chönne schwöre, da syg no vor der Wösch es 
Outo gstange. Gsehsch da die Lücke. 

Wädi Villicht isch öpper no gah probefahre. 
Jutzi Die dert vore tüe der Lade dänk am Sächsi zue. Itz geit 

nume no e Dieb gah probefahre. Scho wieder! 
Moser Warum scho wieder? 
Jutzi Scho letscht Wuche isch eine vo de Vorfüehrwäge 

plötzlich a me andere Platz gstande. Das isch de 
Verchäufer ganz eigenartig vorcho. Kene het das Outo 
wölle bruucht ha, kene heig ne verstellt. Kener Spure, 
nume e fyne Gruch vo mene feine Parfüm. 

Moser Interessant! 
Wädi Mir wei grad luege, öb du Rrächt hesch. Mir wüsse 

sofort, öb da es Outo gstande isch. 
Er hat bereits begonnen auf seinem Fotoapparat die 
Fotos durchzugehen und zeigt sie auf dem Display 
den beiden andern. 

Moser Da, genau, da steit e wysse xy (Auto 4). Das isch der 
Bewys. 

Jutzi Ha’s doch gseit, mys Oug. 
Moser Hei super, Wädi. Di cha me bruuche, eifach grandios! 
Wädi So, es längt, übertriff di nid! 
Moser We me di lobt, isch es nid rächt, we me di 

zämeschysst… 
Jutzi Das muess ig der Schefin mälde. Nimmt sein Handy 

und telefoniert. 
Moser U mir hei gloub e Schlagzyle für ne Story, was 

meinsch, Wädi? 
Wädi Klar: „Das geheimnisvolle Verschwinden von Autos“ 
Moser Zzzz. Nid grad originell... 
Jutzi I bi gspannt, öb dä Wage wieder uftoucht. 
Wädi De müesse mer itz e Nachtschicht yschalte? 

Jutzi Das wär übertriebe. Furt isch furt u was morn isch, 
gseh mer de morn, das meint d Schefin o. – Adie – 
Geht zügig davon. 
Black - Musik  
 
6. Szene 

Ca. 2 Uhr am Morgen. 
Das Auto 4 kommt herangebraust und bleibt 
schwungvoll mitten auf dem Platz stehen; das Auto 
sieht man von schräg hinten. Die Frauen singen und 
kichern. Die Türen öffnen sich, heraus steigen, mehr 
fallen als steigen, die 5 Damen. Nur Zigi ist eher 
nüchtern. 

Elfi zu Zigi. We de i re Kontrolle so wärsch häregfahre, 
müesstisch grad diräkt gah blase. So Kavalierstigge het 
d Pozilei gar nid gärn. 

Sorri hält sich an der Autotüre, um auf den Beinen zu 
bleiben. Oder wed ne grad uf d Schue chotzisch, 
muesch o blase, wed no chasch. 

Blicki Warum, redsch us Erfahrig? 
Sorri Drum nihm i syt dreine Monet geng ds Velo. U der 

Ruedi muess fahre. 
Joli angeheitert, hat bei einem Stöckelschuh den 
Absatz verloren und geht komisch zum Sockel, sie 
muss immer kichern. 

Joli Modis, i ha ds Gfüehl, mir fählt irgendöppis. 
Blicki Vermissisch d Handtäsche? 
Joli Nobis, isch hie! – Schwingt sie sich über den Kopf. Mi 

tüecht’s, my Horizont syg chly verschobe. 
Elfi Lue mal a dir abe. 
Joli Warum? Ha no beid Füess! 
Elfi Louf mal e paar Schritt. Joli tut es. Fallt der nüt uuf? 
Joli Upps, i himpe! Eh du verruckt, wieso itz? 

Zigi Zieh mal d Schue ab. Joli setzt sich auf den Sockel, 
zieht sie aus. 

Joli Yeu, u itz? 
Zigi Louf e paar Schritt. Sie tut es. U itz? 
Joli Hi, hi, hi, itz isch alles wieder paletti. 
Blicki U was schliessisch druus? 
Joli Dass i e Stögeliallergie ha. 
Blicki Wie! 
Joli Dass i e Stögeliallergie ha! Wenn i Stögeli anha, 

himpen i, wenn i kener anha himpen i nid. Suber alan... 
hi, hi, – anal.. hi, hi, hi analidings... 

Sorri sitzt auf dem Sockel. Modis, chöit dihr öier philio… 
philisisophische… philosphische Abhandlige nid uf 
nächscht Wuche verschiebe, i ha nämlech no Durscht. 

Blicki Nobis, fertig itz, es isch halbi drü u mir wei nid no 
uffällig wärde. Lautes Gelächter. 

Elfi Mir chöi dä Chare doch nid eifach hie la stah. 
Blicki Nei. Hüt tüe mer ne nid drü Fälder wyter äne häre... 
Sorri steht auf dem Sockel. Villicht vier. Eis, zwöi, drü, vier 

- dert steit scho eine, vier geit nid! 
Joli zählt auf die andere Seite. Eis, zwöi, drü, vier - dert 

steit o scho eine, Scheisse! 
Blicki ...drum tüe mer ne hüt verchehrt a sy Platz stelle. 
Sorri Verchehrt! Subi, Modis, mir lege ne uf ds Dach u 

schiebe ne eifach yne. 
Joli Genau, uf ds Dach mit däm Cheib u hoppla! 
Sorri beim Auto. Chömet, eis... zwöi.... 
Blicki Zigi, fahr eifach so i d Lücke. 
Sorri Halt, wie immer tüe mir üs no wie's sech ghört vo üsem 

Wägeli verabschiede, mir het das Chäri gfalle.  
Elfi Aber zersch no ds Märggli… – Nimmt ein Flacon mit 

Eau de Toilette „Chanel 5“ hervor und sprayt 
zweimal in den Fond. 

 Song 3: Mir chöme Träne 
 (Melodie: „Träne“) 
Elfi I ha ne Träne i myne Ouge 
 U drin schpieglet sich dy Lagg 
 du heschs so guet gmacht, für üs alli  
 du bisch so tröi gsi, die ganzi Nacht. 
 Umarmt ganz fest das Auto. 
Joli Mir chöme o Träne i myni Ouge 
 u i gseh da es Gsicht 
 wo muess gränne, wes mi aluegt 
 u wo mi no meh truurig macht. 
 Weint schrecklich. 
Zigi, Sorri, Blicki Säg mir Joli, bruchsch e Brülle 
 bruchsch nöii Linse 
 Merksch de nid, dass es hütt nümm bringt. 
 Gloub mer Elfi, es isch nid dys Outo 
 Drum bis schön brav, u la itz los. 

Joli weint bitterlich. Elfi putzt sich die Nase = 
Schneuz-Heul-Beat 

Zigi Rap Säg mer bitte, isch das schlächt oder rächt 
 Säg mir bitte, was isch hie so schlächt 
Blicki Säg mer bitte, isch das schlächt oder rächt 
 Säg mir bitte, was isch hie so schlächt  
 Ja da zeut 
Zigi Da zeut 
Blicki, Zigi Da zeut doch nume der Kick! 
Elfi zum Auto. I ha o ne Träne i myne Ouge 
 es isch so schön, so zäme z sy 
 o nach em Usgang, u nach der Party 
 muess i hei, hei ohni di. 

Sorri rappt dazu. 
 I säge sorry, bi so sorry wäg de Träne i de Ouge, 
 Ja sorry, ‘s tuet mer sorry, aber es grännet mir 
 ’s isch so – so – so – sou schön 
Zigi, Blicki, Joli Sorri! – Sorri! – Sorri! 
Sorri rappt weiter. So – so – so… 
Zigi, Blicki, Joli Schwyg! – Schwyg! – Schwyg! 
Sorri …chöne zäme zsy, ja sorry eifach sorry… 

Zigi hält Sorri den Mund zu. 
Alle Song normal. 
 Säget alli, alli zäme 
 mo mo mou myr blybe ewig binang 
 säget alli, ‘s isch üse Wille, dass mir ewig, ewig zäme 

si, 
 dass mir ewig zäme si. 

Zigi fährt das Auto sanft in die Lücke, steigt aus. 
Elfi Zigi, bschliesse! –- Zigi dreht dem Publikum den 

Rücken zu und das Licht am Wagen blinkt zweimal 
auf. 

Blicki So, myner Dame, itz göh mer unuffällig und lutlos von 
dannen. 
Sie lachen laut, gehen Richtung Waschstrasse, Joli 
hinkt hinterher. 

Joli singt falsch. „Mir chöme Träne, he, he, hei, wartet!“ 
Elfi Joli, mach e chly! 
Joli Es geit nid schnäller! „mit myne Scheiche...“ 
Zigi Joli, Stögeliallergie! – Zeigt auf die Schuhe. 
Joli Ah ja klar, hi, hi, hi, bin i doch es Huehn. – Zieht die 

Schuhe aus und rennt den anderen nach. Von weitem 
hört man sie noch. 

Sorri Aber, i ha no e Soudurscht. 
Black - Musik 

7. Szene 

Ein paar Stunden später. Vormittag 
Die beiden Polizisten fahren vor (Auto 5). Sie und die 
Autohändler begrüssen sich. Zwahlen erklärt das 
weitere Vorgehen. Zwahlen und Bunt untersuchen in 
weissen Schutzanzügen das weisse Auto 4, der von 
Irina (in Plastic-Handschuhen mit Plastic-Überzug 
auf Fahrersitz) etwas nach vorn gefahren worden ist. 
Roberto unterstützt. Bunt pinselt das Steuerrad und 
die Türgriffe nach Fingerabdrücken ab. Zwahlen hat 
mit einer Pinzette Haare eingesammelt (mit einem 
Ablenkungsmanöver auch von Irina) und füllt sie 
nun in Beutel ab. Die beiden Polizisten sind mit 
einem Kombi hergefahren. Die grosse Türe ist jetzt 
hinten geöffnet, vom Publikum gut sichtbar. Sie 
haben eine moderne Ausrüstung (Koffer mit Laptop, 
Analysegerät usw.) bei sich und können via Internet 
die Daten sogleich auswerten. 

Zwahlen U de, wirsch fündig, Nils? 
Bunt Jede Menge, am Stüürrad, a de Türgriffe. Es paar si 

sehr früsch u überdecke elteri. 
Zwahlen I ha o mehreri Fünd gmacht. Am Bode ei 

Zigarettestumpe, mit Lippestift drann. Und i schetze 
Frouehaar, verschiedeni Farbe, lengeri u chürzeri.  

Bunt Es isch mir es Rätsel, d Froue verliere geng so viel 
Haar, u gsehsch ne nüt a. 

Zwahlen By de Manne isch es eifacher, die lö se eifach nümme 
la nachewachse. 

Bunt Du gäll! 
Zwahlen Tue itz nid eso. 

Die Polizisten gehen zu ihrem Wagen und führen die 
Analysen durch. Bunt hat inzwischen die 
Fingerabdrücke auf einer kleinen Maschine 
eingelesen und lässt sie vom PC vergleichen. 



Le
se

pro
be

 

Cop
yri

gh
t b

y 

TVE Tea
ter

ve
rla

g E
lgg

 G
mbH

 in
 B

elp

 

 
- 3 0 - 

Bunt I gloube’s fasch nid, nüt, ke positive Verglych. 
Normalerwys hei mer so serig, wo Outo zum 
Vergnüege chlaue, i der Datei. Die mache so öppis nid 
zum erschte Mal. 
Zwahlen hat ihre DNA-Schnell-Analyse auch 
abgeschlossen. 

Zwahlen By mir o nüt. Keni registriert. 
Bunt Keni? 
Zwahlen Ds Ergäbnis seit mer klar, dass es Frouehaar si. Es si 

längi blondi und mittellängi bruuni Haar und sie 
stamme vo Froue zwüsche füfezwänzgi und füfevierzg. 
Zu Irina. Vo euch chöi si nid sy. 

Irina Wieso nid? 
Zwahlen Euch han i vori es Haar ab de Schultere gno u o 

analysiert. 
Irina Wie chöit Dihr de das so schnäll analysiere? I ha 

gmeint, die gentechnischi Untersuechig göng über 
mehreri Wuche i spezialisierte Labor. 

Zwahlen Eigentlich heit Dihr Rächt, aber für ne erschti Ussag 
und e 95%igi Datesicherheit längt die Schnällanalyse. 
Vor Gricht würd das nid verha, drum müesse die Haar 
de no i ds Speziellabor. Aber meischtens hei mir mit 
dere Methode scho e Träffer u das spart Zyt u de chöi 
mer viel gezielter ermittle oder sogar scho zuegryfe. 

Roberto Wie machet Dihr de das mit de Fingerabdrück? 
Bunt Das isch viel eifacher. Mit em Puder mache se sichtbar, 

mit em Chläbstreife übernihme se, schütze se mit em 
ne zwöite Chläbi u de lise se mit däm chlyne 
Spezialscanner y. D Übertragig geit via PC und Internet 
uf e Zentralrächner vo Europol und de hei mer d 
Ergäbnis innert Sekunde. Geht zum Auto zurück. 

Roberto Oder de äbe o nid. 
Zwahlen Das isch o nes Ergäbnis. Die Diebe, pardon, Diebinne, 

oder sött me besser säge, die Gebrauchs-

entwenderinnen, si polizeilich höchschtwahrschynlich 
nid regischtriert, sie hei also e suberi Weschte. 

Irina Gha, bis itz. 
Bunt I ha no öppis Interessants gfunde. Bym ne hindere Sitz. 

Alle gehen zu ihm. 
Irina E Absatz vo mene Highheel.  
Zwahlen Isch unbruuchbar! I ha sälber o serigi. U mir isch o 

scho eine abbroche. 
Bunt U de bisch zum Schuemacher... 
Irina Vergässet’s, serig Schue schiesst me furt, die si eh nüt 

wärt. 
Zwahlen Also, fasse mer zäme u gä zu Protokoll... Wird von 

zweimaligem Hupen unterbrochen. 
 

8. Szene 

In diesem Moment fährt ein Wagen (Auto 6), von 
einem Chauffeur gefahren mit Blaulicht vor. Drei 
Männer müssen zur Seite rennen. Der Chauffeur 
öffnet Tür, der Polizeipräsident steigt aus, schaut sich 
kurz um und spricht, ohne zu grüssen, die drei 
Männer an. Es sind Jutzi, Moser und Wädi, welche 
vom Kafi kommen und gegen den Schauplatz in der 
Nähe der Waschstrasse gehen. Eberhard spricht ohne 
Punkt und ohne Komma. 

Jutzi als Eberhard aussteigt, abschätzig. Dä kennen i. 
Eberhard Parat mache Hueber mir fahre grad wieder. Zu Jutzi, 

Moser und Wädi. Dihr loset, wo si da die Ermittlige 
gäge die Autobandi? 

Jutzi stutzt, dreht sich auf der Stelle um und geht in die 
andere Richtung. I bi im Kafi. 

Moser Was hesch itz, Jutzi? 
Jutzi ruft zurück. E Schmier-Allergie! 

Eberhard Oh dä arm Ma Schmiermittel si doch ds A und O für ne 
Mechaniker i der Outobranche i hoffe Dihr syt nid so 
plaaget wie dä dert my Name isch nämlich Johann S 
Eberhard… Reicht Wädi eine Visitenkarte. …i bi der 
Kantonal Polizeipräsidänt villicht kennet Dihr mi ja us 
de Medie. 

Wädi Ja, itz wo Dihr’s säget! 
Eberhard Ghöret Dihr zur Firma wüsset me sött by der 

Polizeiarbeit ds Schwärgwicht vil meh uf ds Ufboue vo 
pärsönliche Beziehige zum Byspil zu Mitarbeitende 
wie Dihr zwee syt legge als uf das nöimödische 
Technik- und Computer-Gfotz das choschtet nume 
Hüüfe vo Stüürgälder und de hocke die Lüt Aberstunde 
um Aberstunde i Kurse dert tüe si chly internetle das 
choschtet o wieder i dänke immer wider a Stüürzahler 
so wie Dihr und ig der Mönsch isch mir als Stüürzahler 
Kantonsbürger und eh eh ganz nach und darum müesse 
mir üsi volli Chraft und üse Ehrgyz ah da syd Dihr ja. 
Eberhard ist schnurstraks auf Zwahlen losgegangen. 
Er spricht aber immer ins Publikum. Huber wartet 
beim Auto und ist abfahrbereit. 

 Und wie stöh d Ermittlige eigentlich han i erwartet 
dass Dihr scho chönntet erschti Erfolge mälde was hei 
die erschte Analyse zeigt wie wyt syd dihr mit de 
Befragige vo de Mitarbeitende zwee han i grad 
mitbracht und eine i gloube e wichtige isch no im Kafi 
wenn geit das los und wenn isch die Autibandi 
identifiziert si sie bereits verhaftet oder zu mindescht 
zur Verhaftig usgschribe und wenn chan i Resultat 
erwarte? 

Zwahlen D DNA-Teschts u der Verglych vo de relevante 
Fingerabdrück hei nüt ergä. Mir hei no 
Zigarettestummel und... 

Eberhard Da gseht Dihr itz was die nöimödischi Technik bringt 
nämlech nüt i bi mi scho lang gröiig han i euch letscht 

